
Die Geloftekerkie as boekwinkel en skool
‘n Interessante hoofstukkie uit die geskiedenis van die Geloftekerkie in Pietermaritzburg, wat tans deel van die Voortrekker / Msundusi Museum uitmaak, en ‘n historiese foto word deur navorser Elrica Olivier met ons gedeel. Lees gerus.
Die Geloftekerkie as boekwinkel en skool

Op Saterdagaand, 6 April 1861 het die gemeente in Pietermaritzburg afskeid geneem van hulle geliefde kerkie. Die volgende dag is die nuwe “Toringkerk” ingewy. 

Op 8 April 1861 gee die kerkraad toestemming dat die koster, meneer Mostert, die ou kerkie se konsistorie vir sy boekhandel kan gebruik, mits hy op sy eie onkoste die dak van die konsistorie laat regmaak. Die kerkraad sou hom wel vergoed indien hy in daardie selfde jaar die perseel sou verlaat. Op 14 April 1862 besluit die kerkraad dat die ou kerkie uitverhuur kon word as ‘n vergaderplek vir die wetgewende raad, of as ‘n skool vir die regering, op voorwaarde dat geen danspartye of publieke vermaaklikhede daar gehou sou word nie. In die daaropvolgende maand is die kerkie tydelik as ‘n skool uitverhuur teen £5 per maand. 
In Maart 1863 oorweeg die kerkraad om die kerk te verkoop as gevolg van skuld en die swak toestand waarin die gebou was. Dit sou slegs verkoop word op voorwaarde dat dit nie as kantien of hotel gebruik word nie.  Op 26 Junie 1863 is die geboutjie aan mnr. Brayhirst verkoop. 

In 1865 is die gebou teruggeneem omdat mnr. Brayhirst nie die huur kon bybring nie. Dit is weer aan die regering as skoolgebou verhuur vir £70 per jaar.

Markplein met die ou kerkgeboutjie (links) en nuwe “Toringkerk” (regs)

Verwysing: 

Teks: N.G Kerkargief, [G53/1], Lêer oor gemeentegeskiedenis deur Dr. Besselaar, 1926

Foto: Voortrekker/Msunduzi Museum
Elrica  Olivier
Navorser
Voortrekker/Msunduzi Museum










